
AMIR TEMURNING “TEMUR TUZUKLARI” MANBA SIFATIDA 

 

Radjapova Fazilat Akbarovna 

 O‘zbekiston Respublikasi IIVning Xorazm akademik litseyi 

Ingliz tili fani o‘qituvchisi  

 

Annatatsiya: Maqolada buyuk sarkarda bobomiz Amir Temurning jahon tarixida qilgan 

buyuk ishlari, davlati boshqaruvi va ma’naviyatida «Temur tuzuklari» asarining ahamiyati 

haqida ma’lumotlar keltirilgan. 

Kalit so‘zlar: Amir Temur, «Tuzukot», «Temur tuzuklari»,  Sayyid Mir Kulol, Sayyid 

Baraka,  «Rosti - rusti». 

Аннотатция: В статье содержатся сведения о великих делах нашего прадеда Амира 

Темура в мировой истории, значении труда «Законы Темура» в управлении и 

духовности его государства. 

Ключевые слова: Амир Темур, «Тузукот», «Тузуклари Темур», Сайид Мир Кулол, 

Сайид Барака,  «Рости-Русти». 

Annotation: The article contains information about the great deeds of our ancestor Amir 

Temur in world history, the importance of the work "Temur's Laws" in the governance and 

spirituality of his state. 

Key words: Amir Temur, "Tuzukot", "Tuzuklari Temur", Sayyid Mir Kulol, Sayyid 

Baraka, "Rosti - Rusti". 

 

"Ochiq yuzlilik, rahm-shafqat bilan xalqni o'zimga rom qildim. Adolat bilan ish 

yuritib, jabr-zulmdan uzoqroqda bo'lishga intildim" 

Amir Temur 

 

Kirish. Dunyo tarixida qudratli saltanat barpo etgan Sohibqiron Amir Temur 

o’zining azm-u shijoati, yuksak mahorati, mardlik va jasorati tufayli shonli tariximizda 

o’chmas iz qoldirgan. U Kesh viloyatidagi Xo’ja Ilg’or qishlog’ida 1336-yil 9-aprel kuni 

barlos urug’ining oqsoqollaridan biri bo’lgan Amir Tarag’ay xonadonida tavallud topgan. 

Amir Temur Xitoy chegaralaridan boshlab to Sharqiy Rum va Misr yerlarigacha 

bo‘lgan hududlarni islom bayrog‘i ostida yagona davlatga birlashtirdi. Sohibqiron 

tomonidan barpo etilgan markazlashgan davlat adolat va shariat asosida qurilgani, 

ustozlari, pirlari Sayyid Mir Kulol, Sayyid Barakalar o‘gitlariga amal qilgani bilan 

izohlanadi. 

U o’zining ilk harbiy faoliyatini qo’l ostidagi navkarlari bilan ayrim viloyat 

amirlariga xizmat qilishdan boshlagan. Ularning o’zaro kurashlarida qatnashib jasorat 

ko’rsatgan va janglarda chiniqqan, harbiy mahorat hamda oliyhimmatlilik sohibi bo’lib 

borgan Amir Temur umri davomida to’plagan boy tajribalari va kuzatishlariga tayanib, 

o’zining saltanatni tutib turish va uni odilona boshqarish borasidagi qarashlarini 

“Tuzuk”larida jamlagan. “To’ra – tuzuk” u podshoh, hukmdorlarning siyosiy faoliyatiga 

doir tarjimai holi, siyosiy faoliyatlari, ularning davlatni boshqarishda amalda qo’llanilgan 

qonun-qoidalari, xalq va jamiyat oldidagi haq-huquqlari, turish-turmushi, axloq-odobi, 

davlatni adolat tamoyiliga asosan boshqarishi, turli mansab egalariga beriladigan huquqlar, 

ularning burchlari, huquq va burchlarining qonun doirasida qat’iy belgilab qo’yilishi, 

vazifalari, xalq bilan muomala-munosabatlari, xayr-saxovatga doir ezgu ishlari, davlat 

amaldorlari va fuqarolarning xizmatlariga yarasha ularni taqdirlash masalalari, soliq, harbiy 

xizmat, jazo berish, mamlakat tinchligi va urush sharoitidagi holatlari va murakkab 

vaziyatlardagi chora tadbirlarga doir qonun-qoidalarning majmuasidan iborat oliy huquqiy 

hujjatdir”. [1] Yuqarida qayd etilganidek, “Tuzuk”da saltanat boshqaruvi bilan bog’liq 

bo’lgan bir qancha masalalar ilgari surilgan bo’lib, ulardan ayrimlariga to’xtalib o’tamiz. 

Asosiy qism. Amir Temur o’z avlodining mamlakatlarni idora etishida qo’llanma 

bo’lishi uchun o’zi qo’llagan ishlarni o’n ikki tuzukka jamlagan. Ular quyidagilar: 

Birinchi tuzuk: islom dinini qo’llab-quvvatlash; 

Ikkinchi tuzuk: aholining o’n ikki tabaqa va toifasini qo’llab-quvvatlash, ular bilan 

maslahatlar qilish; 

Uchinchi tuzuk: saltanat ishlarini muruvvat, sabr-toqat, murosa yo’li bilan 

yurgizish; 

To’rtinchi tuzuk: saltanat ishlarini to’ra va tuzukka asoslangan holda boshqarish; 

Beshinchi tuzuk: harbiylarni munosib (unvon, oltin-kumush bilan) taqdirlab turish 

(Amir Temur ularning ko’magida 27 podshohning taxtini egallaganiga alohida e’tibor 

qaratgan); saltanat ishlarida o’z halovatidan voz kechish; 

Oltinchi tuzuk: adolatli, insofli, kechirimli (ziyon yetkazganlarga ham) bo’lish; 

Yettinchi tuzuk: o’qimishli, oqil kishilarning hurmatini joyiga qo’yish, miskinlarga 

yordam berish, g’iybatchilarni o’zidan uzoq tutish; 

Sakkizinchi tuzuk: boshlagan ishni oxiriga yetkazish, g’azab qilmaslik, tarixda 

o’tgan sultonlarning qonun, turish-turmushlarini o’rganish, xulosalar chiqarish; zulm-u 

buzuqchilikdan saqlanish; 

To’qqizinchi tuzuk: har bir diyor aholisining ahvolidan ogoh bo’lishda mahalliy 

xalq mentalitetini inobatga olish; 

O’ninchi tuzuk: o’ziga xayrixoh bo’lgan har qanday insonga hurmat ko’rsatish; 

xatosini anglab kelgan adashganlarga ham muruvvat ko’rsatish; 

O’n birinchi tuzuk: martabaga erishganda yelkadosh bo’lganlarning xizmatini 

unutmaslik (mol-u mulk, naqd pul bilan); 

O’n ikkinchi tuzuk: do’st-dushmanligiga qaramay sipohlarni hurmat qilish; 

xiyonatkorlarga ishonmaslik. 

O’n ikki tuzukka tayanib, mamlakatning o’n ikki toifa kishilari bilan munosabat 

to’g’ri yo’lga qo’yib saltanat ishlarini olib borgan Amir Temur mamlakatni o’z tasarrufida 

saqlab turish uchun yana o’n ikki amalni ham o’ziga shior qilib oladi. Ular quyidagilar: 

Birinchidan – podshoh o’z so’ziga ega bo’lishi, ya’ni uning so’ziga hech kim daxl 

qilmasligi kerak. 

Ikkinchidan – podshoh adolatparvar bo’lishi; qoshida insofli, adolatli vazirlarni 

tutishi (bundan maqsad podshohga adolatparvarlik borasida yelkadosh bo’lish); 

Uchinchidan – podshohning chiqargan hukmiga hech kim aralashmasligiga erishish; 

To’rtinchidan – podshoh o’z qarorida qat’iy bo’lishi; 

Beshinchidan – podshoh hukmining joriy etilishiga, amalga oshirilishiga erishish 

(garchi kimdir hukmni zararli deb bilsa ham); 

Oltinchidan – podshohlik ishlarini tamoman boshqaga topshirib qo’ymaslik (bunda 

dunyo bevafo xotinga o’xshatilgan), bu ishlarni ishonchli bir necha kishiga bo’lib berish; 

Yettinchidan – podshohlik ishlarida har kimning fikrini eshitib, ko’ngli xushlagan 

foydalirog’ini vaqtida ishlatishga erishish; 

Sakkizinchidan – saltanat ishlarida boshqalarning so’zi va fe’liga qarab ish 

tutmaslikka erishish; 

To’qqizinchidan – podshohlik haybati uning amr-farmonlariga boshqalarning 

qarshilik qilishga jur’at etolmasligiga erishish; 

O’ninchidan – podsho har qanday ishni o’z erkicha qilishga erishish; 

O’n birinchidan – podshohlik ishlarida hech kimni o’ziga sherik bo’lmasligiga 

erishish; 

O’n ikkinchidan – podshoh o’ziga yaqin kishilarning holidan xabardor bo’lib turishi, 

ya’ni sotqinlik, josuslik va g’iybatning oldini olishga erishishi kerak. 

Yuqoridagi tuzuk va shiorlarni o’ziga dastur ul-amal qilib olgan buyuk davlat arbobi 

Amir Temur xizmatlarini inobatga olib, uning davlatchiligimizni barpo etishdagi, fan, 

ta’lim va madaniyat taraqqiyotidagi ulkan hissasini nazarda tutib, O’zbekiston 

Respublikasi Prezidentining 1995-yil 26-dekabrdagi PF-1333-sonli farmoniga ko’ra 1996-

yil “Amir Temur yili” deb e’lon qilindi va shu yili uning 660-yilligi mamlakat va xalqaro 

miqyosda Parijda keng nishonlandi. O’zbekiston Respublikasi Oliy Majlisining 1996-yil 

22-apreldagi 2251-sonli Qaroriga ko’ra Amir Temur ordeni ta’sis etildi. 

Yurtimizda Amir Temurlarning yurt ozodligi va xalq farovonligi borasidagi qilgan 

ishlarini o’rganish va jamoatchilikka keng miqyosda yetkazish, ularning nomini 

abadiylashtirish borasidagi ishlar shular bilan cheklanib qolmadi. Ularning nomi bilan 

bog’liq bog’lar, memoriy obidalar barpo etildi, shoir va yozuvchilar, olimlarimiz 

tomonidan bir qator badiiy, ilmiy asarlar yaratildi. Amir Temurga Toshkent (1994-yil), 

Samarqand (1996-yil) va Shahrisabz (1996-yil) shaharlarida, Jaloliddin Manguberdiga esa  

Urganch (1999-yil) shahrida haykal o’rnatildi. Amir Temur nomi bilan bog’liq dunyoning 

o’ttiz uch mamlakatida besh yuzdan ortiq ilmiy va badiiy asarlar yaratildi. Zero, Amir 

Temurning o’zi aytganidek, “… kimki mukofotga loyiq ish qilsa, mukofotsiz qolmaydi, 

jazoga loyiq ish, jazosiz qolmaydi”. 

Davlatni mustahkamlash, jamiyatni rivojlantirish borasida ijro etuvchi tizim 

vazirliklarning o‘rni muhim bo‘lgan Amir Temur davrida siyosiy, ijtimoiy, iqtisodiy, 

huquqiy, madaniy munosabatlarni to‘g‘ri yo‘lga qo‘yib, ulardan jamiyat manfaati yo‘lida 

foydalanish uchun qat’iy intizomga asoslangan, talabchan ijroiya mexanizmi zarur edi. 

Sohibqiron ana shunday tizimni yarata olgan. [2] 

Atoqli rus olimi D.Logofet “Temur tuzuklari”ni o‘rganib, unga Turkistonda 

Yevropadan 500 yillar oldin vujudga kelgan Konstitutsiyaviy kodeks, boshqacha aytganda, 

Amir Temur saltanatining Konstitutsiyasi, deb yuksak baho bergan. Binobarin, 

mustaqillikning dastlabki yillari – O‘zbekiston Respublikasi Konstitutsiyasi loyihasining 

muhokamasi davrida Asosiy qonunimizni “Tuzuklar” deb atash tavsiya etilgani ham bejiz 

emas. [3] 

Sohibqiron Amir Temur o‘z zamonasining talab - ehtiyojlaridan kelib chiqib davlat 

boshqaruvini takomillashtirdi, unga yangicha ruh va mazmun berdi. Davlatning tarkibiy 

tuzilishi harbiy-siyosiy tartiblarga asoslangan bo‘lsada, jamiyat rivoji, barcha ijtimoiy 

tabaqalarning manfaatlarini ta'minlash nazarda tutilgan edi. 

Xulosa. Amir Temurning huquqiy qarashlari va qonunchilik tizimi butun 

Temuriylar saltanatida hayotning barcha jabhalarida o‘z aksini topib, ulkan amaliy 

ahamiyatga ega bo‘lgan. Jumladan, Buyuk Ipak yo‘li xavfsizligini ta’minlashga xizmat 

qilganki, bu bilan savdo-tijorat rivojiga katta hissa qo‘shgan Sharqu G‘arb mamlakatlarini 

bir-biriga yanada yaqinlashtirgan. 

O‘zbekiston Respublikasi Konstitutsiyasi Muqaddimasining uchinchi bandida ushbu 

Asosiy Qonun “jahon sivilizatsiyasiga beqiyos hissa qoʻshgan buyuk ajdodlarimizning 

ilmiy, madaniy va maʼnaviy merosiga tayanib” qabul qilindi, deb ta’kidlangan. Albatta, 

o‘zbek davlatchiligi rivoji tarixiy tajribasining eng muhim qismi – Amir Temur va 

temuriylardan meros huquqiy, siyosiy va tarixiy manbalardan, ayniqsa, “Temur tuzuklari”, 

“Boburnoma”, “Jahongir tuzugi”, “Humoyunnoma”, “Zafarnoma” kabi ko‘plab nodir 

asarlardan iboratdir. [4] 

Sohibqiron qoldirgan qonuniy me’yorlar va huquqiy normalardan 

Konstitutsiyamizning turli qism va boblarida, jumladan, “O‘zbekiston Respublikasi Oliy 

Majlisi”, “O‘zbekiston Respublikasi Prezidenti”, “Vazirlar Mahkamasi”, “Sud hokimiyati”, 

“Mudofaa va xavfsizlik” boblarining muayyan moddalarida, zamon talablarini nazarda 

tutgan holda, ijodiy foydalanilgan.[5] 

Amir Temur davlati qurilishi, harbiy san’ati ko‘p asrlar davomida Sharq va G‘arb 

davlatlariga o‘rnak va andoza bo‘ldi. Uning zamonida madaniyat, ilm-fan, me’morchilik, 

tasviriy san’at, musiqa she’riyat beqiyos rivoj topdi, xalqimizning ko‘p an’analari 

takomiliga yetdi. 

